
rentes, (iis tamen omissis quae ad donum timoris spectant, quo-
niam de timore alias dictum est satis, praesertim in tractatu de
poenitentia), totam disputationem ad duo capita reducemus. Primo
de ipsa spe (Quaest. 17-18). Secundo de vitiis spei oppositis,
necnon et de praeceptis ad eam pertinentibus (Quaest. 20-22).

Quagst. XVILXVIIL
DE SPE SECUNDUM SE.

Tria sunt quae in hac quaestione specialem expositionem
requirunt. Primum est de obiecto spei materiali. Secundum de for-
mali. Tertium de modo quo ratio virtutis in communi, videlicet
dispositio perfecti ad optiinum, in spe theologica verificatur. —
Porro, quoad primum horum doctrina est ut sequitur.

THESIS XXV.

Materiale obiectum spei theologicae distinguitur in pri-
marium et secundarium. Primarium est beatitudo aeterna,
ita tamen ut beatitudo obiectiva quae est Deus ipse, veniat
in recto, beatitudo autem formalis quae est visio, solum in
obliquo. Secundarium vero obiectum sunt, praeter gloriam
corporis per quam beatitudo integratur, bona omnia sive
spiritualia sive temporalia quae rationem medii habent ad
consecutionem vitae aeternae.

§ 1

Aeternam beatitudinem esse principale obiectum circa quod
versatur spes nostra, nulli unquam dubium esse potuit. Ubique
enim spes christiana vocatur spes gloriae filiorum Dei, vel spes
vitae aeternae. — Dicit apostolus, Rom. V-2: Per guem (Christum)
habemus accessum per fidem in gratiam istam, id est in benefi-
cium iustificationis; i gqua (gratia) stamus et gloriamur in spe
gloriae filiorum Dei, id est sub spe et exspectatione gloriae prae-
paratae filiis adoptivis, quae tota consistit in fruitione Dei intui-

tive visi, ut tradit Ioannes in prima epistola, Ill-2, dicens: Cha-
rissimi, nunc filic. Dei . sumus, et nondum apparwit quid erimus.
Scimus quoniam cum apparuertt, similes e erimus, quoniam vide-
bimus eum stcuti est. Ei omnis qui habet hanc spem in eo, sancti-
ficat se sicut et ille sanctus est. In hoc ergo reponitur propria chri-
stianorum spes, nimirum in videndo Deo sicuti est. Et hanc spem
consequitur necessitas sanctificationis seu castificationis, ut legit
Augustinus, quatenus homo iam ex nunc sese mundet ab omni
inquinamento mentis ac corporis, prout decet eum qui expectat
admitti in convictum Dei aeternum. — Dicit iterum idem apo-
stolus, Tit. I-2: Paulus servus Dei, apostolus autemr lesu Christi
secundum fidem electorum Dei et agnitionem veritatis, id est, in hoc
missus ut electi credant et cognoscant veritatem, quae secundum
pietateP est in spem vitae aelernae quam promisit qui non mentitur
Deus ante tempora saecularia, in sua scilicet aeterna praecordina-
tione seu praedestinatione. — Huc quoque facit pulcherrimum
illud, Heb. VI-18: Qui confugimus, (ex quo nempe Christi fidem
amplexi sumus, relicto fallacis saeculi amore), ad tenendam pro-
posttant spem, quam sicut ancoram habemus animae tutam ac firmam,
el incedentem usque ad interiora velaminis, ubi praecursor pro nobis
introivit Iesus. Quippe, uti praeclare in hunc locum commentatur
Estius, comparat apostolus spem christianam cum ancora navali,
cuius proprietas est tutam ac firmam esse. Nam sicut ancora in
fundum maris proiecta navim sistit, et in statu retinet ne vi tem-
pestatis huc illue agitata conquassetur: ita spes in Deum et in
bona invisibilia quae Deus promisit extensa, atque in eius pro-
missione fixa, fulcit ac firmat animas nostras, ne tentationum
procellis undique pulsatae succumbant et pereant. Est tamen ali-
quid dissimile, quo spei christianae praestantia magis eluceat:
non solum quod ancora mittitur deorsum in terram, spes autem
evolat sursum ad caelestia, verum hoc etiam, quod navis quam-
diu retinetur ab ancora, non potest ad portum tendere; at spes
ita animas nostras firmat et stabilit, ut eas ad portum patriae

caelestis recto et continuo cursu perducat. Porro proprium spei
nostrae obiectum adhuc evidentius signatur per haec verba: « Et
« incedentem usque ad interiora velaminis ». Quasi dicat: Sicut

ancora navalis non in aquis haeret, sed terram intrat sub aquis
latentem, eique infigitur, ita ancora animae spes nostra non sa-
tis habet in vestibulum pervenisse, nec contenta est bonis ter-
renis et visibilibus, sed penetrat usque ad ea quae sunt intra
velum, videlicet in ipsa Sancta Sanctorum, id est, Deum ipsum,
et caelestia bona arripit atque in eis figitur. Agens namque apo-
stolus cum Hebraeis, a veteri tabernaculo sumit allegoriam, in
quo pars interior quae vocabatur Sanctum Sanctorum, interiecto
velo separabatur ab ea parte ad quam populus conveniebat. Et
illa quidem typum gerebat caelestis tabernaculi, ista vero bono-
rum praesentium. Ex hoc autem quod additur: « Ubi praecursor
« pro nobis introivit Tesus », novum continetur argumentum spei
nostrae confirmandae. Si enim Christus praecursor pro nobis in-
troivit in caelum, utique spes certa est nos eum illuc secuturos
esse, vel quia nos praecedit ut sequamur, vel quia locum nobis
parat, vel denique quia Patrem pro nobis ut illuec perveniamus
interpellat. Hucusque Estius, loco citato.

Sic igitur evidens est quod beatitudo aeterna est primarium
spel theologicae obiectum, respondens obiecto fidei quod attri-
butionis vocant. Nunc autem beatitudo distinguitur in obiectivam
quae est Deus ipse, et formalem quae est creatus visionis actus.
Quidam igitur volunt utramque simul aeque directe constituere
obiectum de quo nunc sermeo. Alii vero in recto ponunt beati-
tudinem formalem, et obiectivam solum in obliquo. Alii e con-
tra, in recto obiectivam, et in obliquo formalem; cui ultimae sen-
tentiae omnino subscribendum esse censemus.

Etenim primo, motus spei se habet ad suum obiectum, sicut
motus gravium ad terminum ad quem tendunt, et in quo qui-
escunt postquam ad eum pervenerint. Hanc similitudinerr sup-
peditat nobis ipse Christus in Evangelio, ubi quamdam posses-
sionem terrae repromittit dicens: Quoniam 1psi possidebunt ler-
ram (*). « lllam credo terram, de qua in Psalmo dicitur: Spes
« mea es tu, portio mea in terra viventium. Significat enim quam-
« dam soliditatem et stabilitatem haereditatis perpetuae, ubi ani-

(*) Matth. V-4.

« ma per bonum affectum tanquam loco suo requiescit, sicut cor-
« pus in terra; ipsa est requies et vita sanctorum (*) ». Quamdiu
scilicet elongamur ab hac terra quietis nostrae, locus est spei,

seu erectioni animi in tantum bonum tanquam per Dei auxilium
adeptu possibile. Statim vero ac terrae illi coniungemur, motum
spel perfecta quies evacuabit. Sicut autem bonum in quo tunc
quiescemus, non erit creatus actus contingendi spiritualem ter-
ram hanc, sed ipsa spiritualis terra cui per visionis contactum
applicabimur, ita plane bonum in quod nunc directe tendit spes
nostra, non est actus visionis seu beatitudo formalis, sed eadem
ipsa viventium terra, quae centrum est attractionis omnibus spi-
ritibus, quemadmodum terra palpabilis centrum attractionis est
omnibus corporibus, videlicet bonum infinitum seu beatitudo obie-
ctiva Deus.

Praeterea, illud est obiectum directum spei, quod concupiscitur
et speratur ut res. Atqui illud quod concupiscitur et speratur ut res,
non est nisi beatitudo obiectiva. Nam sperans non quaerit posses-
sionem sive visionem Dei ut rem beatificantem, sed ut applicatio-
nem Dei beatificantis, ita ut tota ratio beatificans sit ipse Deus.
Sic avarus quaerit pecuniam ut rem, possessionem autem non
quaerit ut rem; non enim quaerit possessionem ut possidendam,
sed ut applicationem rei possidendae. Unde dicitur Psalm. LXXII-
25: Quid mihi est in cacelo, et a te quid volui super lerram? Deus
cordis mei, et pars mea Deus tm aeternuwm. Quia tamen Deus non
est obiectum spei nisi ut possidendus, possidetur autem per vi-
sionem beatificam quae est beatitudo formalis, ideo haec ipsa
visio in materiali obiecto spei importatur in obliquo tanquam
conditio, seu potius tanquam applicatio ad bonum beatificans.
« Spes, inquit Caietanus (%), principaliter est de Deo, et de bea-
« titudine formali non est nisi ut est ad Deum coniunctio. Et ideo
« principaliter est sermo hic de beatitudine obiectiva connotante for-
« malem. Et propterea, littera (S. Thomae) et effectus meminit,
« et Dei; utrumque enim hic invepitur. Nam beatitudo formalis,

(*) August. 1. 1 de sermone Domini in monte.
(*) In 2-2, Q. 17, a. 2.

« effectus est quidam divinae virtutis coniungens Deo. Unde non
« subsumitur Deus ut effectus, sed ut obiectum effectus, ut etiam
« ipsa litterae verba indicant. Et sic omnia consonant (¥) ». Et
hoc etiam modo salvatur communis ratio virtutis theologicae,
quae semper habere debet pro obiecto materiali primario ac di-
recto ipsum esse divinum, minime vero aliquid creatum, aut ex
creato et increato mixtum. ;

§ 2.

At non sola beatitudo sub spe theologica cadit. Cum enim
eiusdem rationis sit sperare finem et sperare media quae condu-
cunt ad finem, perspicuum est quod ad materiale obiectum spei
secundario pertinent cuncta bona creata quae facere possunt ad
beatitudinis consecutionem. Unde in oratione dominica quae est
spel nostrae interpretativa, imploramus primo adventum regni
Dei, et deinde omnia vel per se vel per accidens ad eiusmodi
finem nos ordinantia, ut pulchre exponit S. Thomas in 2-2, Q. 83,
a. 9. Et non solum spiritualia beneficia a Deo . speramus, puta
veniam peccatorum, gratiam ad merendum, imo ipsa bonorum
operum merita quae sunt Dei dona, verum etiam res tempora-
les pro quanto coadiuvant nos ad tendendum in caelestem bea-
titudinem. Et in hoc sensu, praeceptis salutaribus moniti et di-
vina institutione formati, panem nostrum quotidianum a Patre
caelesti petimus. Et in quadam collecta sic orat Ecclesia: Vota
nostra, quaesumus, Domine, pio favore prosequere, ut dum dona
ua in tribulatione percipimus, de consolatione nostra in tuo amore

(*) Verba litterae haec sunt: « Spes attingit Deum innitens eius au-
xilio ad consequendum bonum speratum. Oportet autem effectum
esse causae proportionatum. Et ideo bonum quod proprie et princi-
paliter a Deo sperare debemus, est bonum infinitum quod proportio-

« natur virtuti Dei adiuvantis; nam infinitae virtutis est ad infinitum
bonum perducere. Hoc autem bonum est vita aeterna quae in frui-
tione ipsius Dei consistit. Non enim minus aliquid ab eo sperandum
est quam sit ipse, cum non sit minor ejus bonitas per quam bona
creaturae communicat, quam eius essentia ».

crescamus (). Et rursus: Hostias tibi, Domine, deferimus tmmolan-
landas, quae temporalem consolationemn significent ut promissa non
desperemus aelerna (*). Hinc S. Thomas, art. 2 ad 2u=: « Spes
« principaliter quidem respicit beatitudinem aeternam, alia vero
« quae petuntur a Deo respicit secundario in ordine ad beatitu-
« dinem aeternam, sicut et fides principaliter quidem respicit
« Deum, et secundario respicit ea quae ad Deum ordinantur, ut su-
« pra dictum est, Q. 1, a. 1 ».

Quomodo tandem aliquis possit sperare alteri omnia bona
praedicta, explicat Angelicus in sequenti articulo dicens: « Spes
« directe respicit proprium bonum, non autem quod ad alium
« pertinet. Sed praesupposita unione amoris ad alterum, iam
« aliquis potest sperare et desiderare aliquid alteri sicut sibi.
« Et secundum hoc aliquis potest sperare alteri vitam aeter-
« nam, in quantum est ei unitus per amorem. Et sicut est eadem
« virtus charitatis qua quis diligit Deum, seipsum, et proximum,
« ita etiam est eadem virtus spei qua quis sperat sibi ipsi etalii ».

THESIS XXVI.

Formale obiectum spei theologicae est summa bonitas
Dei relativa, necnon et virtus eius auxiliatrix fidelitate in
promissis obligata.

Omnis spes, ut dictum est in introductione, ponit amorem
concupiscentiae erga rem speratam, et addit motum appetitivae
virtutis in ipsam ut in bonum arduum quod est obtentu possi-
bile. Motivum ergo spei cuiuslibet ex duobus integratur: primo
ex eo quod rem speratam concupiscibilem facit, tum secundo ex
eo quod facit eam adeptu possibilem. Illud autem quod facit
Deum concupiscibile bonum, est summa bonitas eius relativa. Et
quod facit ut possit a nobis aliquando possideri, est virtus eius
auxiliatrix fidelitate in promissis obligata. Ergo formale spei theo-

(*) Postcomm. missae Rogationum.
(?) Secreta feriae 3 post Domin. Passionis.




